
“Unudulan kitabları unutdurmayaq” 

adlı layihənin keçirilməsi haqqında 

Əsasnamə 

 

Ümumi müddəalar: 

 

          Mütaliə şəxsiyyət olaraq insanın formalaşıb kamilləşməsində, mənəvi aləminin 
zənginləşməsində, bədii təxəyyülünün, məntiqi təfəkkürünün inkişafında müstəsna 
əhəmiyyət kəsb edir. Kitablar insanlara sadəcə elm, savad, dünyagörüşü vermir. Bəzi 
kitablar, daha doğrusu, konkret əsərlər insanları psixoloji cəhətdən də sağlamlaşdırır, 
orqanizmdə mühüm dəyişikliklərə səbəb olur. Elə buna görə də hikmət sahiblərimiz 
 “Kitabın həyatı dəyişmək kimi bir qüdrəti var” demişlər. Şərqin böyük alimi və təbibi İbn 
Sina “Şəfa kitabı”nda loğmanın əlindəki ən güclü vasitənin “söz” olduğunu yazmışdı. 
Amma çox təəssüflər olsun ki, zaman-zaman yazılan qiymətli kitablar, dəyərli və maraqlı 
əsərlər var ki, bu gün oxucular tərəfindən soruşulmur. Bir zamanlar onminlərlə, 
yüzminlərlə tirajla buraxılan, dəfələrlə yenidən çap edilən kitablar....  Vaxtilə milyonları 
vəcdə gətirən bu əsərlər, indi yavaş-yavaş yaddaşlardan silinir, oxucusunu gözləyə-
gözləyə vərəqləri saralır, fondlarda unudulur. 
       Sovet dövründə və ya ondan öncə çap olunan bu kitablara tək-tük yaşlı nəsil 
nümayəndələrinin simpatiyasını nəzərə almasaq, gənc nəsil demək olar ki, maraq 
göstərmir. Əslində bu kitabların daha çox kiril qrafikasında çapı səbəb gətirilsə də dövr 
başqa dövrdür. Gənclərimiz indi  başqa kitabları oxuyurlar, onların maraqları da, 
qəhrəmanları da,  idealları da başqadır. Heç kimin yadına nə sovet, nə də onun 
ədəbiyyatı düşür. Amma gəlin, bu məsələyə bir də başqa aspektdən baxaq.... Qəlbimizi 
riqqətə gətirən, bənzəməyə çalışdığımız, davranışından nümunə götürdüyümüz müsbət 
obrazları olan minlərlə unudulan kitablar var bu gün fondlarımızda. Əminəm ki, təbliğatçı 
olaraq biz kitabxanaçılar belə kitabları üzə çıxarıb,  sərgiləyib oxucuya təqdim etsək 
yaşam qazanar, oxucu məhəbbətiylə isinib ömrü uzanar belə kitabların.  
     Bu məqsədlə də S. Vurğun adına Mərkəzi kitabxananın kollektivi Sumqayıt şəhər 

Mərkəzləşdirilmiş Kitabxana Sisteminə daxil olan kitabxanalar arasında “Unudulan 

kitabları unutdurmayaq” adlı layihəyə start verir.  

     Bu Əsasnamə adı çəkilən layihə çərçivəsində fondun təbliği, gənclərin və 

yeniyetmələrin diqqətini kitabxanaların kiril fonduna cəlb etmək, az qala unudulan 

gərəkli və bir-birindən maraqlı, oxunaqlı elmi, bədii, publisistik ədəbiyyatın təbliği 

istiqamətində məqsəd və vəzifələri izah edir. 
 

 

 

Məqsəd və vəzifələr: 

 

1.  Kitabxana fondunun təbliği;  

2. Yeniyetmə və gənclərimizin  asudə vaxtının daha dolğun təşkilinə yardımçı olmaq; 

 3. Gənc nəslin diqqətini bu gün az və ya heç oxunmasa belə dəyərini itirməyən 

kitablara  yönəltmək; 

4. Vaxtilə çox oxunan müəllifləri bu günün oxucusuna tanıtmaq; 

5. Oxucuların mənəvi-estetik tərbiyəsində kitabın, mütaliənin rolunun gücləndirilməsinə 

diqqəti artırmaq; 

6. Layihə ilə bağlı müxtəlif səpkili kompleks tədbirlərin hazırlanması və həyata 

keçirilməsi; 



7. Tədbirlərin təşkilində tədris  müəssisəlrəri, Qeyri Hökümət Təşkilatları və digər ictimai 

təşkilatlarla əlaqəli iş aparmaq. 

 


